
				Gwirwyd y dudalen hon


neu druenusrwydd radio'r tir,

neu rywbeth bach i ddeffro’r miloedd

a dwyn dy enw o flaen y cyhoedd.

Llygaid yn marw wrth wely gwaeledd,
Rhwd y rhedyn, hoen rhianedd

Ond ni fynychaist, ŵr anniddig,

seiadau moethus hyd Amwythig

a pham na welodd y dyrfa syn

esgud gam dy 'sgidiau gwyn?


Na hidia: fe ddaw dydd rhag blaen

y codir ar dy fedd aruthrol faen

o farmor gwyn,

a chyrch minteioedd war y bryn

i weld dy fwrdd a'th lyfrau a'th bin dur

a thorri eu henwau'n ddwfn ar lech y mur.


Cymer gysur:

fe ddaw'r gŵr prysur

o ganol holl drafferthion maer a moeth

i roi pesychiad hir, gofalus, doeth,

ac araith ddwys o dan dy fargod

a chadwyn aur yn sgleinio ar ei wasgod.

Ef a gyhoedda i'r byd yn hy,

cyn dadorchuddio'r dabled ar y tŷ,

na fu erioed, ond yn y Beibl hen,

hm ... fardd mor fawr mewn unrhyw lên,

ddim un, gyfeillion, na, dim un,

a naddodd eiriau'n harddach llun

o bob rhyw wên a phob ochenaid

a wybu ac a ŵyr ... hm ... enaid.


Â'r bys i gyfeiriad y marmor hardd,

Y llais a darana—"Wele fardd!"

